
Professor Flanaganyň �Asudalyk owazlary�
türkmenistanlylaryň göwünlerine ýarady

2003-nji ýylyň 26-njy fewraly bilen 1-nji mart
aralygynda Aşgabada şahyr, ýazyjy we Dewidson
Kollejiniň (Demirgazyk Karolina ştaty) professory
Brenda Flanagan geldi. Ol bu ýere ABŞ-nyň
Döwlet departamentiniň lektorlar baradaky
maksatnamasynyň çäklerinde we afro-amerikan
taryhyna bagyşlanan biraýlygy mynasybetli
gelipdir. Türkmenistanyň paýtagtyna gysga
möhletli sapary mahalynda onuň geçiren okuw
maslahatlaryna, �tegelek stoluň� başyndaky
çekişmelerine, talyplar bilen duşuşyklaryna 400-
den gowrak adam gatnaşdy. Şol çärelerde hanym
Flanagan amerikan ýazyjy-şahyrlarynyň edebi
döredijiligi barada gürrüň berdi.
Şeýle hem, d-r Flanagan �urnalistler, döredijilik

intelligensiýasy, Türkmenistanyň Milli kitaphanasy-
nyň işgärleri, ýokary we orta okuw mekdepleriniň
mugallymlary, talyplary, bilim guramalarynyň
agzalary, ABŞ-nyň alyş-çalyş maksatnamalarynyň
gatnaşyjylary we Amerikan merkezine yzygiderli
gelýän adamlar bilen duşuşdy. Onuň täsirli, özüne
çekiji äheňdäki söhbetini diňlän adamlar afro-
amerikan edebiýaty, türkmen şygryýeti, deňlik we
ynsanperwerlik ýörelgeleri, zenanlaryň jemgyýetiň
ösüşindäki ähmiýetli orny ýaly meseleler barada

Brenda Flanagan Amerikan merkezine gelýän ýaşlar
bilen täsirli gürrüň geçirýär

göwün açyp, pikir alyşdylar. D-r Flanagan görnükli
afro-amerikan şahyrlarynyň ençeme meşhur
eserlerini, şeýle hem, öz işleriniň käbirini hyjuw
bilen okap berdi.

Onuň ähli duşuşyklary mähirli we ýakymly
ýagdaýda geçdi. Şonda duşuşyklara gatnaşyjylar
bilen d-r Flanagan öňden bäri biri-birlerini tanaýan
ýaly bolup görünýärdi. Aşgabatdan gideninde d-r
Flanagan: �Men hossarlarymyň arasyna düşen
ýaly, özümi diýseň oňaýly we rahat duýdum� diýdi.

Iňlis dili boýunça hünärmeniň iňlis diliniň okadylyşyny
kämilleşdirmäge ýardam bermek üçin Aşgabada sapary

Hanym Harşbarger Aşgabatda geçiren okuw
maslahatlarynyň birinde

ABŞ-nyň Döwlet departamentiniň Iňlis dilini
ösdürmek boýunça sebitdäki edarasynyň direktory
Liza Harşbarger Aşgabatda dört günüň (2003-nji
ýylyň 4-8-nji fewraly) dowamynda önjeýli işledi. Ol
bu ýere ABŞ-nyň Ilçihanasynyň başlangyjy
boýunça iňlis diliniň öwrenilmegini we
okadylmagyny goldamak baradaky
maksatnamalar bilen tanyşmak hem-de iňlis dilini
öwredýän ýerli mugallymlar bilen geçirilen
maslahatlara we okuw maslahatlaryna gatnaşmak
üçin geldi. Onuň sapary mahalynda, Aşgabatda
we welaýatlarda ýerleşýän ýokary we orta okuw
mekdeplerinde iňlis dilini okadýan mugallymlaryň
gatnaşmagynda geçirilen maslahat uly täsir
galdyran waka boldy.

(dowamy 3-nji sahypada)

ABŞ-dan gelen lektorlar öz hünärleri boýunça toplanan
tejribe barada Türkmenistanyň raýatlaryna gürrüň berýär

Sahypa 2

Prezident Buşuň �Kolumbiýa� kosmos gämisiniň heläkçilige uçramagy sebäpli ýüzlenmesi

Aşakda Prezident Buşuň köp gezek uçurylýan �Kolumbiýa�
kosmos gämisiniň we ondaky ýedi astronawtyň heläkçilige
uçramagy sebäpli, 1-nji fewralda millete ýüzlenmesi beýan
edilýär. Bu kosmos gämisi 16 günläp kosmosa uçuşdan soňra
Floridada ýerleşýän Kennedi adyndaky kosmodroma gonjak
mahalynda Tehasyň ýokarsynda asmanda ýaryldy.

PREZIDENT: Gadyrdan
watandaşlar, bu gün aýylganç
habar ýaýrap, ýurdumyz üçin
hasratly gün boldy. Şu gün
irden sagat 9-da Hüýus-
tondaky Uçuşlary dolandyryş
merkeziniň aragatnaşykçyla-
rynyň köp gezek uçurylýan
�Kolumbiýa� kosmos gämimiz
bilen aragatnaşygy kesildi.
Kän salym geçmänkä,
Tehasyň ýokarsynda asman-
dan ýere gaçýan bölekler
göründi. �Kolumbiýa� heläkçi-

lige uçrady we ondaky adamlaryň hemmesi wepat boldy.
Kosmos gämisini dolandyryjy topar ýedi adamdan: polkownik

Rik Hazbend, podpolkownik Maýkl Anderson, Harby-deňiz
güýçleriniň kommanderi Lorel Klark, kapitan Dewid Braun,
Harby-deňiz güýçleriniň kommanderi Wilýam Makkul, d-r
Kalpana Çawla we Ysraýylyň Harby-howa güýçleriniň
polkownigi Ilan Ramon dagydan ybaratdyr. Bu erkekler we
zenanlar tutuş adamzada hyzmat etmegiň hatyrasyna uly
töwekgelçiligi boýun aldylar.

Häzir kosmosa uçuşlar öwrenilişen ýaly bolup görünýän işe
öwrülen mahalynda, raketa tehnikasyndaky uçuşlar bilen
baglanyşykly howplary, we Ýeriň dykyz atmosferasyny geçmek
bilen bagly kynçylyklary ýatdan çykarmak aňsat. Bu

astronawtlar şu zeýilli kynçylyklaryň bardygyny bilýärdiler, ýöne
olarda şol kynçylyklary ýeňip geçmek islegi güýçlüdi. Çünki olar
durmuşda beýik we asylly maksada gulluk edýändigine
düşünýärdiler. Olaryň görkezen mertligi, edermenligi we
maksada okgunlylygy aradan çykan adamlar barada gaýgyly
hasrat çekmäge mejbur edýär.

Bu gün amerikalylaryň ählisi bu erkekleriň we zenanlaryň
garaşylmadyk ýagdaýda başyna agyr hasrat düşen
maşgalalaryna duýgudaşlyk bildirýär. Siz ýalňyz galan dälsiňiz.
Tutuş ýurdumyz siziň bilen hasrat çekýär. Siziň tüýs ýürekden
söýen adamlaryňyzy ýurdumyzda hemişe hormat goýup,
minnetdarlyk bildirmek bilen ýatlarlar.

Olaryň şirin janlaryndan eý gören işi dowam etdiriler.
Adamzat açyş etmek we nämälimligiň syrlaryna aralaşmak
isleginden ruhlanyp biziň dünýämiziň çäkleriniň aňyrsyndaky
giňişlikleri öwrenmegini geljekde-de dowam eder. Biziň
kosmosa saparlarymyzyň arasy üzülmez.

Biz bu gün ýurdumyzyň ýokarsynda asmandaky heläkçiligiň
we pajygaly wakanyň şaýady bolduk. Ýöne has aňyrda, biziň
gözýetimimiziň çäklerinden aňyrda ýüreklere teselli berýän
umyt-arzuw bardyr. Işaýa pygamberiň sözleri bilen aýtsak:
�Gözleriňizi asmana dikip, serediň. Bulary Kim ýaratdy? Olaryň
leşgerini sanap çykarýan Kim? Ol bularyň ählisiniň atlaryny bilip
tutýar: güýç-kuwwatynyň köplügi we beýik güýji boýunça Onuň
sandan galýan zady ýokdur�.

Ýyldyzlar leşgerini çykaryp, olaryň ählisini atlandyrýan
Ýaradan bu günki gün biziň ýasyny tutýan ýedi adamymyzyň
atlaryny hem bilýär. �Kolumbiýa� kosmos gämisindäki adamlar
Ýere diri gaýdyp gelmediler, ýöne, geliň, diridigimize we öýli-
öýmüzde ýaşap ýörenligimize şükür edeliň. Goý, Taňry ýas
tutýan maşgalalara güýç-kuwwat bersin we Amerikanyň
ugrunyň oň bolmagyna ýardam bersin.

�Kohran� maksatnamasyna gatnaşyjylaryň Aşgabatdaky duşuşygy

2003-nji ýylyň 13-nji fewralynda Aşgabatda �Kohran�
maksatnamasyna gatnaşyjylar şu maksatnamanyň
Türkmenistanda durmuşa geçirilmeginiň 10 ýyllygyny bellediler.
Bu duşuşyga gelen alymlar, barlaglary geçirijiler, mülkdarlar,
telekeçiler we oba hojalygynyň beýleki hünärmenleri öz
durmuşlarynda bolup geçen täzelikler we oba hojalygyndaky
işleriň ýagdaýy barada pikir alyşdylar.

Duşuşyga gelenleriň birnäçesi bu ýere öz öndüren
önümlerini hem getirdi. Daşoguz welaýatynda peýnir
taýýarlaýan adam we Lebapda kömelek ýetişdirýän adam öz
işleriniň netijelerini görkezip, bulary �türkmen-amerikan
dostlugynyň miweleri� diýip atlandyrdylar. Çünki şol peýnir we
kömelek amerikan tehnologiýasy boýunça taýýar edilipdir.
Mülkdarlar bu usullary maksatnamanyň çäklerinde Amerikanyň
Birleşen Ştatlarynda bolan mahallarynda mazaly öwrenipdirler.

ABŞ-dan gelen �Kohran� maksatnamasyny ugrukdyryjylar
duşuşyga gatnaşyp, şu maksatnamanyň bähbitli taraplarynyň
ara alnyp maslahatlaşylmagyna gatnaşdylar. Bu bähbitli
ugurlary oba hojalyk işlerinde we Türkmenistanda durmuşa
geçirilýän köp sanly taslamalarda peýdalanmak bolar.
Duşuşyga gatnaşyjylaryň biriniň bellemegine görä, �bu
maksatnamada diňe bir oba hojalyk tehnologiýalaryny alyşmak
bilen çäklenilmän, iki halkyň arasynda medeni we şahsy
gatnaşyklary ýola goýmak hem göz öňünde tutulýar�.
1984-nji ýyldan bäri Birleşen Ştatlaryň Kongressi �Kohran�

maksatnamasynyň çäklerinde ösýän ykdysadyýetli ýurtlaryň
oba hojalyk pudagynda işleýän hünärmenleri üçin gysga
möhletleýin okuwlary guramak baradaky taslamalary

maliýeleşdirmek üçin ABŞ-nyň Oba hojalyk ministrligine pul
serişdelerini goýberýär. Türkmenistanda bu maksatnama 1993-
nji ýylda durmuşa geçirilip ugrady. Şonda alty sany adamdan
ybarat bolan topar ABŞ-da �Oba hojalygynda maliýeleşdirmek
we bank işleri� diýen mesele boýunça okuw okady. Şondan
bäri oba hojalyk pudagynda işleýän hünärmenleriň 100-e
golaýy ABŞ-nyň Aşgabatdaky Ilçihanasy tarapyndan
dolandyrylýan maksatnama gatnaşdy.

Maksatnamany ugrukdyryjylar hem-de maksatnama gatnaşyjylar

Prezident Buş kosmos
gämisiniň heläkçilige
uçramagy sebäpli, halka
ýüzlenýär (AP/WWP)

Sahypa 3

 �START� taslamasy we �Bilimli nesil� merkezi tarapyndan
hossarsyz galan çagalar üçin kompýuter boýunça okuwlar guralýar

2003-nji ýylyň 18-nji fewralynda Bilim arkaly ösüş
Akademiýasy tarapyndan dolandyrylýan ÝUSAID-iň Sebitde
tälim bermek baradaky maksatnamasynyň �START�
taslamasynyň çäklerinde ýaşlaryň �Bilimli nesil� merkezi bilen
bilelikde, ýetim galan ýetginjekler üçin kompýuter boýunça
okuwlar guraldy. Dört aýlyk okuwlar tamamlanandan soň, orta
okuw mekdeplerinde dokuzynjy klasda okaýanlaryň kyrkysy,
şol sanda Berzeňňidäki Döwletliler köşgünde terbiýelenýän
okuwçylaryň 13-si ençeme programma boýunça işläp bilerler
we kompýuter tehnikasy bilen işlemegiň abyny-tabyny ele
alarlar.

�Bilimli nesil� merkezinde okuwlaryň başlanmagy
mynasybetli geçirilen dabarada ÝUSAID-iň Türkmenistandaky
direktory Bredfort Kemp, �START� taslamasynyň ýolbaşçysy
Tatýana Galkanowa, �Bilimli nesil� merkeziniň direktory
Aleksandr Fataliýew we Berzeňňidäki Döwletliler köşgüniň
direktory Berdiguly Rahmanow okuwçylary gutlamak bilen,
olara kompýuterde işlemegi öwrenmekde üstünlik gazanmagy
arzuw etdiler. Okuwçylara �Bilimli nesiliň� hünärmenleri tälim
berer, okuwlar �START� tarapyndan maliýeleşdiriler.
Okuwçylara tälim beriji esbaplar we ulag üçin harajatlaryň
öwezini dolýan az-owlak serişdeler berler. Mundan daşgary,
okuwlary guraýjylar ýetginjeklere öz okuwlaryny dowam
etdirmäge we birnäçe aýdan soňra okuwy tamamlanlarynda
olara işe ýerleşmäge ýardam bererler.

ÝUSAID-iň direktory Bredford Kemp (çepde), �START�
taslamasynyň ýolbaşçysy Tatýana Galkanowa we �Bilimli nesil�
merkeziniň direktory Aleksandr Fataliýew ýetginjekleri kompýuter
boýunça okuwlaryň başlanmagy bilen gutlaýarlar

Parahatçylyk guramasynyň döredilmeginiň 42 ýyllygy we
bu guramanyň Türkmenistanda işläp ugramagynyň 10 ýyllygy bellenildi

2003-nji ýylyň 28-nji fewralynda Aşgabatda �tegelek stoluň�
başynda Parahatçylyk Guramasynyň Türkmenistandaky işi ara
alnyp maslahatlaşyldy. Şonda ABŞ-nyň Parahatçylyk
Guramasynyň döredilmeginiň 42 ýyllygy we bu Guramanyň
Türkmenistanda işläp ugramagynyň 10 ýyllygy hem bellenildi.
Türkmenistanyň Daşary işler, Bilim, Saglygy goraýyş we
derman senagaty ministrlikleriniň wekilleri Parahatçylyk
Guramasynyň meýletinçileri, ýurduň saglygy goraýyş
edaralarynyň hünärmenleri we mugallymlary Parahatçylyk
Guramasynyň Aşgabatdaky esasy edara jaýyna ýygnanyp,
meýletinçiler bilen türkmen kärdeşleriniň arasyndaky hünär
bilen baglanyşykly gatnaşyklary kämilleşdirmegiň we
giňeltmegiň möhüm meselelerini ara alyp maslahatlaşdylar.

Parahatçylyk Guramasynyň bilim we saglygy goraýyş
ulgamlary boýunça hünärmenleri we olaryň kärdeşleri
bilelikdäki taslamalaryň üstünlikli amala aşyrylmagy barada
pikir alşyp, hyzmatdaşlygyň netijeliligine ýokary baha berdiler.
Türkmenistanyň hökümet edaralarynyň wekilleri meýletinçileriň
Türkmenistanda bilim we saglygy goraýyş ulgamlaryny
özgertmek baradaky maksatnamanyň durmuşa geçirilmegine

goşýan goşantlarynyň möhüm ähmiýete eýe bolup
durýandygyny bellediler hem-de Parahatçylyk Guramasyna
Türkmenistanda wajyp işleri amala aşyrýandygy üçin
minnetdarlyk bildirdiler. Bu dabara beýleki halkara
guramalarynyň, ABŞ-nyň Aşgabatdaky Ilçihanasynyň we
Türkmenistanyň habar beriş serişdeleriniň wekilleri hem
gatnaşdylar. �Tegelek stoluň� başyndaky söhbetden soňra
resmi bolmadyk kabul edişlik boldy. Şonda myhmanlar ABŞ-
nyň Ilçihanasynyň Parahatçylyk Guramasynyň döredilmegi
mynasybetli getiren tortuny dadyp gördüler.
1993-nji ýylda Türkmenistanyň Hökümeti bilen ABŞ-nyň

Parahatçylyk Guramasynyň arasyndaky ylalaşyga gol
çekilenden soň, Parahatçylyk Guramasy Türkmenistandaky
işine girişipdi. Şondan bäri Türkmenistanda meýletinçileriň 300-
den gowragy işledi. Parahatçylyk Guramasy öz işinde
gyzyklanma bildirýän ýurtlaryň kärine ökde hünärmenler bilen
üpjün edilmegine ýardam bermegi hem-de amerikan we özge
ýurtlaryň raýatlarynyň arasynda birek-birege oňat
düşünişilmegini höweslendirmegi maksat edinýär.

Iňlis dili boýunça hünärmeniň iňlis diliniň okadylyşyny
kämilleşdirmäge ýardam bermek üçin Aşgabada sapary

(dowamy; başy 1-nji sahypada)

Hanym Harşbarger Döwletmämmet Azady adyndaky Dünýä
dilleri institutynda iňlis dili boýunça mugallymlar we ýokary
okuw mekdepleriniň talyplary üçin niýetlenen okuw
maslahatyny geçirdi. Ol 27-nji orta mekdepde orta okuw
mekdepleriniň iňlis dili mugallymlary üçin aýratyn okuw
maslahatyny geçirdi, şol maslahata bolsa Aşgabatdaky orta
mekdepleriň köpüsiniň wekilleri gatnaşdy. Mundan daşgary,
hanym Harşbarger Iňlis dili mugallymlarynyň hünärmençilik

birleşiginiň (POET) agzalary hem-de orta we ýokary okuw
mekdepleriniň mugallymlary üçin okuw maslahatlary gurady.
Türkmenistanda mugallymlary kämilleşdirmegiň derejesi
hanym Harşbargerde uly täsir galdyrdy. Ol Türkmenistanda
iňlis dilini okatmak baradaky maksatnamalary geljekde-de
giňeltmek we kämilleşdirmek üçin, ABŞ-nyň Aşgabatdaky
Ilçihanasy we Türkmenistanyň Hökümeti bilen hyzmatdaşlygy
dowam etdirmegi göz öňünde tutýar.



Sahypa 4

EdNet atly taslamanyň çäklerinde usulyýetiň we ylmy barlaglaryň meseleleri öwredildi

2003-nji ýylyň 8-nji fewralynda Aşgabatda �Bilim ulgamy�
(EdNet) ady bilen Türkmenistanda amala aşyrylýan taslamanyň
çäklerinde ýedinji okuw maslahaty geçirildi. Daşary ýurtlardan
çagyrylan professorlaryň gatnaşmagynda geçirilen bu maslahat
(VIP-maslahat) �Ýokary okuw mekdeplerinde tälim bermegiň
usullary we ylmy barlaglary geçirmek� diýen meselä bagyşlandy.
Bir gün dowam eden maslahata Türkmenistanyň uniwersitetleriniň
hem-de institutlarynyň ýolbaşçylary, professorlary-mugallymlary
we talyplar gatnaşdylar, daşary ýurtlardan çagyrylan bilermenleriň
ikisi we lektorlaryň dördüsi ýokary okuw mekdeplerinde tälim
bermegiň usullaryna we ylmy-barlag işleriniň geçirilmegine degişli
nukdaýnazarlar babatda hünär kämilligi boýunça maksatnamalar
bilen tanyşdyrdylar. Çagyrylan professor, ykdysady ylymlaryň
doktory, Bilim ulgamynyň Akademiýasynyň wekili Wilýam Prebbl
adamlaryň düşünjesini özgertmek barada, sosializmden ýüz
öwrüp, kapitalizm baradaky düşünjeleri ugur edinmegiň möhüm
ähmiýete eýe bolup durýanlygy barada täsirli gürrüň berdi. Onuň
sözlerine görä, şeýle edilende, munuň özi Merkezi Aziýada
ýerleşýän ýurtlarda ykdysady ösüşe ýardam berer. Özüniň
çykyşynda professor Prebbl ýokary okuw mekdepleriniň
mugallymlaryna �kapitalizm� we �erkin bazar� baradaky
garaýyşlary has özbaşdak öwrenmegi we özleşdirmegi maslahat
berdi. Munuň özi şol garaýyşlaryň many-mazmunyna içgin
düşünmäge ýardam berer.

Professor Wilýam Prebbl �Düşünjäni özgertmek� diýen mesele boýunça
çykyş edýär

ABŞ-dan bilim boýunça hünärmen hanym Stefani Tenzi ökde
talyby ýetişdirmek üçin mugallymyň edinmeli endikleri boýunça
çykyş edip, tälim bermegiň we terbiýelemegiň usullary barada
sözledi. Şol usullary ulanmak arkaly, talyplaryň has özbaşdak
bolmagyny we tejribe toplamagyny gazanmak bolýar. EdNet-iň
sebitdäki akademiki direktory, pedagogika ylymlarynyň kandidaty
Dina Muhammethan �Uniwersitetiň derejesinde tankydy pikir
ýöretmegi öwretmek� diýen mesele barada çykyş etdi. �Hemaýat�
atly hojalyk jemgyýetiň menejment boýunça telekeçilik mekdebiniň
direktorynyň ylmy bölüm baradaky orunbasary Walentina Şustowa
menejerler taýynlanan mahalynda has kämil pedagogik usullaryň
psihologik jähtleri hakynda gürrüň berdi. Gazagystandan çagyrylan
professor, ykdysady ylymlaryň kandidaty Maýra Usabaýewa
ýokary okuw jaýlarynda ykdysadyýet babatdaky ylmy barlaglaryň
netijeliligini ýokarlandyrmagyň mümkinçilikleri barada çykyş etdi.
Ykdysady ylymlaryň kandidaty, Türkmenistanyň Ykdysadyýetçiler
birleşiginiň wise-prezidenti Ýuriý Aronskiý öz çykyşyny
�Türkmenistanda ykdysadyýeti we telekeçiligi ösdürmekde gabat
gelýän ýagdaýlary beýan etmegiň we öwretmegiň derwaýys
meseleleri� diýen gürrüňe bagyşlady.

Bary-ýogy bir günüň dowamynda türkmen talyplary,
mugallymlar we iş dolandyryjylar gabat gelýän ýagdaýlary
öwretmegiň täze usullarynyň durmuşa ornaşdyrylmagyna degişli,
durmuşda öz beýanyny tapýan birgiden oý-pikirler bilen tanyşdylar.
Şeýle hem, okuw maslahatyna gatnaşyjylar maglumatlary işläp
taýýarlamagyň we seljermegiň täze usullary bilen tanyşdyryldy, şol
usullaryň ulanylmagynyň özi Türkmenistanyň ylmy-barlaglar
babatdaky mümkinçiliklerini has-da artdyrar.

EdNet taslamasynyň çäklerinde geçirilýän VIP-maslahatlar iş
dolandyryjylar bilen Merkezi Aziýadaky ýokary okuw mekdepleriniň
professorlary-mugallymlarynyň tälim bermegiň täze usullaryny
işläp düzmek we uniwersitetlerde ylmy-barlag işlerini kämilleşdir-
megiň usullaryny ara alyp maslahatlaşmak boýunça köptaraplaýyn
hyzmatdaşlyk etmegi üçin oňaýly mümkinçilik bolup durýar.

EdNet�munuň özi ýokary bilim berýän ulgamda amala
aşyrylýan taslamadyr, ol ABŞ-nyň Halkara ösüş gullugy (ÝUSAID)
tarapyndan maliýeleşdirilip, �KARANA� korporasiýasy tarapyndan
dolandyrylýar. Taslama esasynda şu alty ugur: tehniki taýdan
ýardam bermek, alymlaryň-mugallymlaryň hünär kämilligini
ýokarlandyrmak, bilim alyşma, edarany dolandyryş, uniwersitetlere
kömek bermek, maglumatlar we aragatnaşyk tehnologiýasy
boýunça hyzmatlar edilýär.

Türkmenistanda işleýän amerikan raýatlarynyň ýygnagy

26-njy fewralda ilçi Lora Kennediniň kabulhanasynda ABŞ-
nyň Türkmenistandaky Ilçihanasynda hasapda durýan
amerikan raýatlarynyň ýygnagy geçirildi. Bu ýygnaga
amerikalylaryň 40-a golaýy gatnaşdy. Ilçi bu ýygnagy häzirki
wagtda Türkmenistanda işleýän amerikan raýatlaryny
tolgundyrýan zatlar barada pikir alyşmak üçin geçirdi.
Ýygnakda, esasan, Yrak bilen uruş bolmagynyň ähtimallygy,
dünýäde terrorçylyk howpunyň artmagy, Türkmenistanda
daşary ýurtly raýatlar üçin ygtyýarnamalary almagyň we
hasaba durmagyň täze kadalary hakynda gürrüň edildi. Şeýle
hem, ýygnakda Ilçihananyň konsullyk bölüminiň başlygy
Jennifer Holl-Godfri we sebitdäki howpsuzlyk bölüminiň başlygy
Stiw Sekston çykyş etdiler. Jenap Sekston Türkmenistanda
jenaýatçylygyň pidasy bolmagyň ähtimallygyny azaltmak üçin
ätiýaçlyk çäreleri barada durup geçdi hem-de öz bölüminiň
berip biljek kömegi hakynda gürrüň berdi. Hanym Holl-Godfri
daşary ýurtda ýaşaýan ähli raýatlaryň garaşylmadyk ýagdaýlar
ýüze çykanda-da, maşgalanyň agzasy kesselände ýa-da
aradan çykan halatynda, ýer yrananda ýa-da raýatlaryň
tolgunyşyklary dörän mahalynda, oňa taýynlykly bolmak üçin
görülýän çäreler hakynda aýtdy. Ýygnaga gatnaşanlar dürli

sowallar bilen ýüzlendiler. Olar esasan, Türkmenistanda
işleýän daşary ýurtly raýatlar üçin ygtyýarnamalary almagyň we
hasaba durmagyň täze kadalary barada öz sowallaryny
berdiler. Konsullyk bölüminiň Türkmenistanda işleýän amerikan
raýatlary üçin habarlaryny şu websaýtda tapmak bolar:
www.usemb-ashgabat.rpo.at.

Ilçi Kennedi we Türkmenistanda işleýän amerikanlar ýygnak
geçirilen mahalynda

http://www.usemb-ashgabat.rpo.at/

�Daşary ýurtly myhmanlar� atly maksatnama
gatnaşyjylar toplan tejribeleri barada

ýerli kärdeşlerine gürrüň berýärler

18-nji fewralda hökümete dahylsyz dürli guramalaryň
wekilleri maşgaladaky kemsidilmeler baradaky meseläni ara
alyp maslahatlaşmak üçin �tegelek stoluň� başyna
ýygnandylar. Bu meseläni maşgaladaky kemsidilmeleri
öwrenmek üçin ýakynda �Daşary ýurtly myhmanlar� atly
maksatnamanyň çäklerinde Amerika gidip gelen hökümete
dahylsyz guramalaryň iki wekili we bir ýurist orta atdy.
�Ynam� kluby tarapyndan guralan �tegelek stoluň� maksady
şol adamlaryň maksatnamanyň çäklerinde ABŞ-da toplan
tejribelerini öwrenmekden hem-de Türkmenistanyň
hökümete dahylsyz guramalarynyň işinde öwrenilen
zatlardan peýdalanmagyň ýollaryny ara alyp
maslahatlaşmakdan ybarat boldy.

�Daşary ýurtly myhmanlar� atly maksatnama gatnaşan
türkmenistanlylar Finiksde (Arizonada) öz öýlerinde kemsidilenler
üçin niýetlenen jaýda

Maşgaladaky oňşuksyzlyklary öwrenmek bilen
meşgullanýan Olga Mämmedowa, Ýelena Ýaroslawsewa
we Olga Şewçenko bu giňişleýin maksatnama gatnaşdy.
Onuň çäklerinde Waşington şäherine we Arizona, Aýowa,
Florida, Nýu-Ýork ştatlaryna saparlar guraldy. Bu
maksatnama maşgaladaky kemsidilmeleri resmi tertipde
ykrar etmek we kemsitmeleriň öňüni almak, öýde zorluga
uçranlara kömek bermek, şu meselä çemeleşmekde ABŞ-
nyň döwlet we döwlete dahylsyz edaralarynyň orny boýunça
toplanan amerikan tejribesiniň öwrenilmegine
gönükdirilendir. Amerika baran adamlar maşgalada
kemsidilmeleriň öňüni almak baradaky meseläniň belli bir
ýere degişli derejede çözülişi, jemgyýetiň habardarlygyny
güýçlendirmegiň wajyplygy, maşgalada kemsidilen
zenanlary we çagalary goramak boýunça hökümete degişli
we hökümete dahylsyz guramalaryň görýän çäreleri bilen
tanyşdylar. Şeýle hem, olar zenanlaryň we çagalaryň
goraglylygyna degişli maksatnamalar bilen tanyş boldular.
Mundan daşgary, olar idegsiz galanlaryň bolýan ýerlerini,
maşgalada kemsidilenleriň delalat gözläp barýan şu zeýilli
edaralaryny synladylar. Galyberse-de, maşgalada
kemsidilmek boýunça talap arzasyny bermegiň kadalary we
usullary bilen tanyş bolundy.

�Tegelek stoluň� başyndaky söhbetdeşlik mahalynda�
�Daşary ýurtly myhmanlar� atly maksatnama gatnaşan

Ýelena Ýaroslawsewa we Olga Şewçenko ABŞ-a sapar
edilende, öwrenen zatlary barada türkmen kärdeşlerine
gürrüň berdiler. Şeýle hem, olar öz öýlerinde kemsidilen
zenanlara kömek berlişini kämilleşdirmegiň ýollaryny ara
alyp maslahatlaşdylar. �Tegelek stoluň� başyndaky söhbete
gatnaşyjylar Türkmenistanda zenanlaryň öz hukuklary we
goraglylygy boýunça ýuridiki kadalar baradaky düşünjelerini
artdyrmagyň özi şu ugurdaky birinji ädim bolar diýen netijä
geldiler. Zenanlar maşgaladaky oňşuksyzlygy aradan
aýyrmagyň psihologik usullaryndanam habarly bolmaly.
�Şeýle işiň ahyrky netijesi zenanlaryň mertebesini has-da
beýgeltmelidir� diýip, söhbetdeşlige gatnaşanlar bellediler.

Hukugy öwrenýän türkmen talyplary
oýun görnüşindäki sud mejlisleri boýunça

bäsleşige gatnaşýarlar

Fewral aýynda Türkmenistanda F. Jessapa bagyşlanan
oýun görnüşindäki sud mejlisleri boýunça halkara
bäsleşiginiň milli derejedäki tapgyrlary tamamlandy. Bu
bäsleşik Amerikan ýuristleriniň birleşiginiň �Hukuk boýunça
Merkezi Ýewropadaky we Ýewraziýadaky başlangyjy� atly
maksatnamasynyň (ABA/CEELI) çäklerinde geçirildi.
Aşgabatda milli derejede geçirilen tapgyrlaryň esasy
maksady oňa gatnaşanlaryň arasyndan has ukyplylary
saýlap almakdan ybarat boldy. Olar aprel aýynda bäsleşigiň
Waşingtonda halkara derejesinde geçiriljek tapgyrynda
Türkmenistana wekilçilik eder. F. Jessapa bagyşlanan oýun
görnüşindäki sud mejlisleri boýunça halkara derejeli
bäsleşik talyp ýuristler üçin halkara hukugyna degişli
derwaýys meseleleri öwrenmäge we bular barada pikir
alyşmaga oňaýly mümkinçilikdir.

Her ýylda geçirilýän bäsleşigiň meýilnamasynda halkara
hukugy öwrenýän görnükli ýuristler tarapyndan düzülen
çaklama görnüşindäki hadysa beýan edilýär. Mysal üçin
aýdanyňda, 2003-nji ýylda görkezilen toslama görnüşindäki
waka raýatlaryň özara dawa turzan mahalynda, zenanlaryň
we çagalaryň hukuklarynyň berjaý edilmegi bilen
baglanyşykly boldy. Bu hadysa seljerilen mahalynda,
bäsleşige gatnaşan talyp ýuristlere zorluk, jyns
gatnaşyklarynda zorluk etmek we parahorlugyň giňden
ýaýramagy ýaly ýagdaýlara garalanda, halkara hukugyna,
halkara däp-dessurlaryna we adatlaryna, kanunçylygyň
ykrar edilen ýörelgelerine, hünärine ökde ýuristleriň-derňew

Jahan Guseýnowa oýun görnüşindäki sud mejlisleri boýunça
bäsleşigiň jemleýji tapgyrlarynda eminlere öz delillerini beýan
edýär. Jahan we Aşgabat Ýusubow Türkmenistan boýunça
bäsleşikde üstün çykyjylar hökmünde ykrar edildi.

geçirijileriň hukuk baradaky çözgütlerine we taglymatlaryna
esaslanýan hukuk taýdan delillerini düzmek tabşyryldy.
Mundan daşgary, bu ýaryş soňky kurslarda okaýan ýuristler
üçin hukuk baradaky düşünjelerini artdyrmaga we hukuk
taýdan derňewiň geçirilişi bilen tanyşmaga mümkinçilik
döretdi. Talyplaryň bäsleşige taýynlykly barmagy üçin
ABA/CEELI-niň işgärleri olara niýetläp, hukuk boýunça
esasy düzgünler, hukuk taýdan seljeriş işleri, söz sözlemek
arkaly we resminamalar bilen esaslandyrylan gorag
boýunça tälim bermek baradaky taýýarlyk okuwlaryny
guradylar. Talyplar bäsleşikde kadalara berk eýermegiň
zerurlygyna, ukybyňy synaýan bäsleşigiň ynamyňy
güýçlendirip, özüňi rahat duýmaga ýardam berýändigine iş
ýüzünde düşündiler.

Eminler, ýagny döwletiň dürli ministrliklerinden gelen
türkmen ýuristleri, şahsy işler bilen meşgullanýan beýleki
ýuristler bäsleşikde üstün çykyjylar hökmünde iki talyby
saýlap aldylar. Bu zehinli talyplar�Aşgabat Ýusubow we
Jahan Guseýnowa bäsleşigiň Waşingtonda geçiriljek
halkara tapgyrlaryna gatnaşyp, Türkmenistana wekilçilik
ederler. Bäsleşigiň halkara tapgyrlaryna köp sanly
adamlaryň gatnaşmagynyň özi (bäsleşige takmynan 75
döwletden 400-e golaý toparlaryň gelmegine garaşylýar)
ony oýun görnüşindäki sud mejlisleri boýunça dünýäde iň
uly bäsleşigiň derejesine ýetirer.

Bäsleşigiň halkara derejesindäki tapgyrlaryna talyp
ýaşlaryň gatnaşmagyna ABA/CEELI we Bilim arkaly ösüş
akademiýasy (AED) tarapyndan hemaýat edilip, maliýe
taýdan-da goldaw berildi. Türkmenistanyň geljekki
ýuristleriniň hemmetaraplaýyn taýýarlykly bolmagynyň özi
ýurtda jemgyýetiň we demokratiýanyň mundan beýläk-de
ösmegine degerli ýardam berer diýlip ykrar edildi.
Galyberse-de, ökde hünärmenleri ýetişdirmek maksady
bilen, talyp ýuristleriň taýýarlanylmagy we okadylmagy �
ýurtda hukuk baradaky özgertmeleri üznüksiz dowam
etdirmegiň ajaýyp mümkinçiligi bolup durýar.

AÝREKS maksatnamalarynyň gatnaşyjylary
lallaryň Aşgabatdaky mekdebinde

terbiýelenýänler bilen birlikde, Keramatly
Walentiniň Gününi belleýärler

14-nji fewralda, Keramatly Walentiniň Gününde, ABŞ-nyň
hökümetiniň maliýeleşdirýän alyş-çalyş maksatnamalaryna
gatnaşanlaryň 11-sinden ybarat bolan topar, haýyr-sahawat
sapary bilen, lallaryň Aşgabatdaky mekdebinde
terbiýelenýän çagalaryň ýanyna bardylar. Bu ýerde olar dürli
ýaşdaky çagalaryň 25-si bilen duşuşdylar. Şol çäräniň
göwnejaý geçirilmegi üçin mekdepde yşarat etmek arkaly
düşünişýän adam bellenildi.

Duşuşygyň barşynda myhmanlar çagalary Keramatly
Walentiniň Gününiň döreýiş taryhy we ondaky edim-
gylymlar bilen tanyşdyrdylar. Çagalar bilen birlikde
�Ýürejigiň şekiliniň bölegini tapmak� atly oýun oýnaldy. Oýun
oýnalýan mahalynda, myhmanlar kagyzdan gyrkylyp edilen
ýürejikleriň şekillerini egrem-bugram ýa-da tolkun
görnüşinde ikä böldüler. Bu gyýyklar bir-birinden
tapawutlansa-da, olary bada-bat tanamak bolýar. Ýürejigiň
şekiliniň ýarpysyny alan her bir çaga ýürejigiň şekiliniň
beýleki bölegini gözläp, öz hemrasyny tapmalydy. Şonda
kagyz bölekleri kesilen ýeri boýunça biri-birine gabat
gelmelidi. Soňra çagalar özlerindäki böleklere atlaryny

Myhmanlar we çagalar �Ýürejigiň şekiliniň ýarpy bölegini
tapmak� oýnuny oýnaýarlar

ýazyp, biri-birine gabat gelen şekilleri ýelim bilen birikdirip,
olary tagtada ýerleşdirdiler. Tejribe alyşmak baradaky
maksatnamalara gatnaşyjylar ýürejikleriň şekillerine
duşuşyk mahalynda düşürilen suratlary goşup, ony gowy
eşitmeýän çagalar üçin niýetlenen mekdebe gaýtaryp
bererler.

Oýun tamamlanandan soň, Türkmenistandaky AÝREKS
guramasynyň direktory Bahar Ataýewa origami (kagyzdan
şekilleri ýasamak) atly oýun görnüşindäki sapagy geçirdi.
Baharyň şekilleri ýasaýşyny synlan çagalar sapagyň
ahyryna çenli parahatçylygy alamatlandyrýan durnalaryň
şekillerini ýasamagy oňat öwrendiler. Origami atly oýun
görnüşli sapak çagalara elleriniň barmaklaryny
türgenleşdirmäge-de ýardam berdi. Biri-biri bilen
düşünişmekde barmaklar olar üçin uly ähmiýete eýe bolup
durýar. Bir söz bilen aýdanyňda, çagalar hem, myhmanlar
hem bu duşuşykdan lezzet aldylar.

Çagalar söýgä bagyşlanan günde özleri barada mähirli
alada edilmeginden hoşal boldular. Myhmanlaryň biri
mekdepde terbiýelenýän çagalar bilen duşuşyga öz ýany
bilen, garyndaşlarynyň çagalaryny hem alyp gelipdir. Ilki
bada bu çagalar özlerini birneme oňaýsyzrak duýdular.
Ýöne, kän wagt geçmänkä, olar oýun görnüşdäki sapaga
uly üns berip, oňa özlerem goşuldylar. Olar birek-birek bilen
düşünişmegiň dürli tärleriniň bardygyny aňdylar. Gaýdyşyn
şol çagalaryň biri özüni duşuşyga alyp gelen daýzasyna
ýüzlenip, ondan: �Biz bu ýere ýene-de haçan geleris?� diýip
sorady.

Lallar üçin Aşgabatdaky mekdepde terbiýelenýän çagalar

